
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

SURXONDARYO VILOYATIDA PARRANDA 
GO‘SHTI ISHLAB CHIQARISHNING IQTISODIY 
SAMARADORLIGI

Ismoilov Zuhriddin Sayitqulovich
Termiz davlat muhandislik va agrotexnologiyalar universiteti
mustaqil tadqiqotchisi
ORCID: 0009-0002-6683-5513

Annotatsiya. Maqolada Surxondaryo viloyatining o‘ziga xos iqlim sharoitida parranda go‘shti ishlab chiqarishning bugungi 
holati va rivojlanish dinamikasi tahlil qilingan. Hududdagi parrandachilik xo‘jaliklarining ishlab chiqarish ko‘rsatkichlari 
hamda parranda go‘shti ishlab chiqarish hajmini oshirishga ta’sir etuvchi omillar o‘rganilgan. Shuningdek, sohani 
modernizatsiya qilish, ozuqa bazasini mustahkamlash hamda ichki va tashqi bozor talabini barqaror ta’minlash bo‘yicha 
takliflar ishlab chiqilgan.

Kalit so‘zlar: parranda go‘shti, ozuqa ta’minoti, bozor infratuzilmasi, iqtisodiy samaradorlik.

Abstract. The article analyzes the current state and development dynamics of poultry meat production under the specific 
climatic conditions of the Surkhandarya region. It examines the production indicators of poultry farms operating in the 
region and identifies the key factors influencing the growth of poultry meat output. In addition, proposals are developed to 
modernize the sector, strengthen the feed base, and ensure a stable supply that meets both domestic and foreign market 
demand.

Keywords: poultry meat, feed supply, market infrastructure, economic efficiency.

Аннотация. В статье проанализированы современное состояние и динамика развития производства мяса 
птицы в специфических климатических условиях Сурхандарьинской области. Исследованы производственные 
показатели птицеводческих хозяйств региона, а также факторы, влияющие на увеличение объёмов производства 
мяса птицы. Кроме того, разработаны предложения по модернизации отрасли, укреплению кормовой базы и 
обеспечению стабильного удовлетворения спроса на внутреннем и внешнем рынках.

Ключевые слова: мясо птицы, кормовое обеспечение, рыночная инфраструктура, экономическая эффективность.

K I R I S H
Global parranda go‘shti ishlab chiqarish hajmi 2025-yilda 105,8 million tonnaga yetib, uning dunyodagi eng 

ommabop va eng ko‘p iste’mol qilinadigan hayvon oqsili manbai sifatidagi mavqeini yanada mustahkamladi. 
Ayniqsa, Osiyo mintaqasida mahsulotning nisbatan arzonligi va ishlab chiqarish samaradorligining yuqoriligi 
hisobiga talab ortib bormoqda. Mazkur sharoitda sohadagi umumiy o‘sish sur’ati 2,8 foizni tashkil etdi. Ozuqa 
narxlarining pasayishi ishlab chiqaruvchilar uchun qulay iqtisodiy muhit yaratmoqda. Biroq parranda grippi 
xavfi saqlanib qolayotgani sababli bioxavfsizlik choralarini kuchaytirish global miqyosda ustuvor vazifa bo‘lib 
qolmoqda.

Jahon miqyosida tovuq go‘shti ishlab chiqarishda AQSh, Xitoy va Braziliya yetakchilikni saqlab qolib, 
umumiy bozorning qariyb 50 foizini ta’minlamoqda. Ayniqsa, Osiyo mintaqasida, xususan Xitoyda ishlab 
chiqarish hajmining 7 foizga o‘sishi kuzatilmoqda. Shuningdek, Hindiston va Indoneziyada ham ijobiy dinamika 
qayd etilgan. Bozorning asosiy drayveri sifatida ozuqa narxlarining arzonlashuvi natijasida rentabellikning 
oshishi hamda mol va cho‘chqa go‘shti narxlarining yuqoriligi sababli iste’molchilarning tovuq go‘shtiga bo‘lgan 
talabi ortib borayotgani ko‘rsatish mumkin.

Sohadagi asosiy qiyinchiliklardan biri parranda grippi xavfining saqlanib qolayotganidir. Bu holat davlatlarni 
emlash hamda zamonaviy DIVA (kasallangan hayvonlarni emlanganlardan farqlash) strategiyalarini qo‘llashga 
undamoqda. Yevropa va Afrika hududlarida ta’minot cheklovlari sababli o‘sish sur’ati nisbatan sekinlashgan 

bo‘lsa-da, global sanoat xavflarni boshqarish maqsadida avtomatlashtirish, oziqlantirish va bioxavfsizlik 
tizimlariga katta hajmda investitsiyalar kiritmoqda.

Surxondaryo viloyatining o‘ziga xos issiq iqlim sharoiti, ayniqsa yoz mavsumida haroratning keskin 
ko‘tarilishi, go‘sht yo‘nalishidagi parrandalarda issiqlik stressini yuzaga keltiradi. Bu esa mahsulot yetishtirish 
jarayonida zamonaviy mikroiqlim texnologiyalaridan foydalanishni zaruratga aylantiradi. Bundan tashqari, 
parrandachilik iqtisodiyotining asosiy omillaridan biri bo‘lgan boyitilgan ozuqa bazasining hududda to‘liq 
shakllanmaganligi hamda xomashyoning tashqi bozorlardan import qilinishi ishlab chiqarish zanjirida transport 
xarajatlari ulushining yuqori bo‘lishiga olib kelmoqda.

Shu bilan birga, viloyatning Afg‘oniston va Tojikiston bilan tutashgan geografik joylashuvi mahalliy ishlab 
chiqaruvchilar uchun tashqi savdo imkoniyatlarini kengaytiradi. Hozirgi kunda davlat tomonidan sohaga 
yo‘naltirilayotgan moliyaviy dasturlar, jumladan lizing imtiyozlari hamda ozuqa xarajatlarini qoplashga qaratilgan 
kompensatsiya mexanizmlari hududiy parrandachilik korxonalarini modernizatsiya qilish va ishlab chiqarish 
hajmini barqarorlashtirishda muhim ahamiyat kasb etmoqda.

Mazkur tadqiqotning asosiy maqsadi Surxondaryo viloyatida parranda go‘shti yetishtirishning joriy iqtisodiy 
imkoniyatlarini tahlil qilish hamda sohani tizimli rivojlantirishning strategik yo‘nalishlarini asoslab berishdan 
iborat. Tadqiqot doirasida mavjud ishlab chiqarish quvvatlaridan foydalanish samaradorligini oshirish, ichki 
bozorni sifatli parranda go‘shti bilan ta’minlash hamda hududning eksport salohiyatini kengaytirishga qaratilgan 
amaliy tavsiyalar ishlab chiqilgan.

M A V Z U G A  O I D  A D A B I Y O T L A R  S H A R H I
Xorijiy olimlar tomonidan parrandachilik tarmog‘ining samaradorligini oshirish, xususan parranda 

go‘shti ishlab chiqarishni ko‘paytirish masalalari keng qamrovda o‘rganilgan. Jumladan, S. Marmelstein 
parranda xo‘jaliklarida samaradorlikni baholash maqsadida “Data Envelopment Analysis” metodini qo‘llab, 
ishlab chiqarish resurslaridan oqilona foydalanish orqali barqaror o‘sish va iqtisodiy samaradorlikka erishish 
mumkinligini asoslab bergan. Tadqiqotda statistik baholash usullari yordamida samarali va kam xarajatli ishlab 
chiqarish tizimini shakllantirish yo‘llari tahlil qilingan [1].

I. Khayrullina parranda go‘shti eksportining tendensiyalari va istiqbollarini o‘rganib, global hamda milliy 
bozor sharoitida eksport salohiyatini oshirish uchun ichki va tashqi omillarni aniqlagan. Muallif eksport 
yo‘nalishlarini diversifikatsiya qilish hamda rivojlanish strategiyalarini takomillashtirish zarurligini ta’kidlagan [2].

A. Osman parranda go‘shti ishlab chiqarishni barqarorlashtirish va iqtisodiy chidamlilikni oshirish 
masalalarini tadqiq etib, global ishlab chiqarish ko‘rsatkichlari hamda iqlim stressi o‘rtasidagi bog‘liqlikni tahlil 
qilgan. Tadqiqotda issiqlik stressi, ozuqa samaradorligi va iqtisodiy yo‘qotishlar ta’sirini kamaytirishga qaratilgan 
strategiyalarni ishlab chiqish lozimligi qayd etilgan [3].

Shuningdek, K. Yue parranda go‘shti sifatini baholash va uni yaxshilash omillarini aniqlab, yuqori sifatli 
mahsulot ishlab chiqarishning samaradorlik ko‘rsatkichlariga ta’sirini asoslab bergan. Muallif mahsulot sifati 
orqali bozor talabini qondirish va narx-samaradorlik nisbatini yaxshilash yo‘llarini ko‘rsatgan [4].

T A D Q I Q O T  M E T O D O L O G I YA S I
Tadqiqot O‘zbekiston hamda xorijiy mamlakatlarda parranda go‘shti ishlab chiqarish tarmog‘ining 

rivojlanishiga oid ilmiy manbalar, statistik ma’lumotlar, normativ-huquqiy hujjatlar va rasmiy hisobotlarning 
kompleks tahliliga asoslangan holda amalga oshirildi. Metodologiya sifatli tahlil yondashuviga tayangan bo‘lib, 
ilmiy adabiyotlarni tizimli o‘rganish, ma’lumotlarni qiyosiy tahlil qilish, umumlashtirish hamda mantiqiy xulosalar 
chiqarish usullaridan foydalanildi.

T A H L I L  V A  N A T I J A L A R
O‘zbekistonda 2020–2024-yillar davomida parranda go‘shti ishlab chiqarish hajmi 181,1 ming tonnadan 

310,9 ming tonnagacha oshib, o‘rtacha yillik o‘sish sur’ati 14,5 foizni tashkil etdi. Mazkur davrda Surxondaryo 
viloyatida ham ijobiy dinamika kuzatilib, ishlab chiqarish hajmi 2,0 ming tonnadan 2,9 ming tonnagacha 
ko‘tarildi. Viloyat bo‘yicha o‘rtacha yillik o‘sish sur’ati 9,7 foizni tashkil etgan.

Shu bilan birga, respublika darajasidagi o‘sish sur’ati viloyat ko‘rsatkichidan sezilarli darajada yuqori ekani 
mamlakatning boshqa hududlarida yirik parrandachilik klasterlari jadal rivojlanayotganini ko‘rsatadi.

Viloyatning respublika umumiy ishlab chiqarish hajmidagi ulushi tahlil qilinganda, 2021-yildagi 1,3 foizlik 
ko‘rsatkich 2024-yilga kelib 0,9 foizgacha pasaygani kuzatiladi. O‘rtacha yillik kamayish sur’ati 4,9 foizni tashkil 
etgan. Ushbu tendensiya Surxondaryo viloyatida parranda go‘shti ishlab chiqarish mutlaq hajmda oshgan 
bo‘lsa-da, respublika miqyosidagi umumiy o‘sish sur’atlaridan ortda qolayotganini anglatadi.

2021-yildan keyingi nisbiy turg‘unlik (2,7–2,9 ming tonna oralig‘ida) hududda ishlab chiqarish quvvatlarining 
yetarli darajada kengaytirilmayotganini hamda investitsion faollikning cheklanganligini ko‘rsatadi (1-jadval).

1-jadval. 2020–2024-yillarda Surxondaryo viloyatida parranda go‘shti ishlab chiqarish hajmi (ming tonna)1

Ko‘rsatkichlar 2020 2021 2022 2023 2024 2020–2024-yillarda o‘rtacha 
o‘sish sur’ati (%)

O‘zbekiston Respublikasi 181,1 220,7 265,7 303,9 310,9 14,5
Surxondaryo viloyati 2,0 2,9 2,7 2,9 2,9 9,7
Respublikadagi ulushi (%) 1,1 1,3 1,0 0,9 0,9 –4,9

Iqtisodiy nuqtayi nazardan, Surxondaryo viloyatida parranda go‘shti ishlab chiqarish hajmining nisbiy 
turg‘unlashuvi bevosita ishlab chiqarish xarajatlarining yuqoriligi bilan izohlanadi. Xususan, asosiy ozuqa 
komponentlarining importga bog‘liqligi hamda viloyatning jazirama iqlim sharoitida texnologik sovitish tizimlariga 
sarflanadigan yuqori energiya xarajatlari mahsulot tannarxining oshishiga olib kelmoqda.

Viloyatning respublika bozoridagi ulushini qayta tiklash va raqobatbardoshligini oshirish uchun ishlab 
chiqarish quvvatlarini intensiv modernizatsiya qilish zarur. Shu maqsadda energiya tejamkor iqlim nazorati 
tizimlarini keng joriy etish, mahalliy ozuqa bazasini shakllantirish hamda mintaqaning eksport salohiyatidan 
samarali foydalangan holda yirik, vertikal integratsiyalashgan parrandachilik klasterlarini tashkil etish strategik 
ahamiyat kasb etadi.

2019–2025-yillar oralig‘ida Surxondaryo viloyati bozorlarida parranda go‘shti narxi qariyb ikki baravarga 
(96,4 foiz) oshib, 17 022 so‘mdan 33 429 so‘mgacha ko‘tarilgan. Narxlarning o‘sish sur’ati, ayniqsa, 2022-
yildan keyin keskinlashgani kuzatiladi. Xususan, 2023-yilda narxlar o‘tgan yilga nisbatan 34,3 foizga oshib, 
30 275 so‘mni tashkil etgan. Ushbu sezilarli ko‘tarilish global ozuqa narxlarining qimmatlashuvi, logistika 
xarajatlarining ortishi hamda mintaqadagi energetika bilan bog‘liq texnologik omillarning mahsulot tannarxiga 
bevosita ta’siri bilan izohlanadi (1-rasm).

1-rasm. Surxondaryo viloyati bozorlarida 1 kg parranda go‘shtining o‘rtacha narxi (so‘mda)2

2023–2025-yillarda narxlarning o‘sish sur’ati nisbatan barqarorlashib, o‘rtacha yillik 5–6 foizni tashkil 
etgan bo‘lsa-da, ularning mutlaq darajasi yuqoriligicha qolmoqda. Iqtisodiy jihatdan bunday o‘sish iste’mol 
savatchasida parranda go‘shti ulushining o‘zgarishiga hamda aholi xarid qobiliyatiga bosim o‘tkazadi.

Narxlarni barqarorlashtirish va mahsulot tannarxini pasaytirish maqsadida viloyatda ozuqa ishlab 
chiqarishni mahalliylashtirish, shuningdek, parrandachilik xo‘jaliklarida energiya sarfini kamaytiruvchi 
innovatsion texnologiyalarni keng qo‘llash zarur.

1	 O‘zbekiston Respublikasi Milliy statistika qo‘mitasi. (2025). Qishloq xo‘jaligi statistikasi. https://stat.uz/uz/rasmiy-statistika/
agriculture-2

2	 O‘zbekiston Respublikasi Milliy statistika qo‘mitasi. (2025). Qishloq xo‘jaligi statistikasi. https://stat.uz/uz/rasmiy-statistika/
agriculture-2

X U L O S A  V A  T A K L I F L A R
O‘tkazilgan tahlillar shuni ko‘rsatadiki, Surxondaryo viloyatida parranda go‘shti ishlab chiqarish tarmog‘i 

murakkab iqtisodiy va iqlimiy sharoitda rivojlanmoqda. 2020–2024-yillarda viloyatda ishlab chiqarish hajmi 
o‘rtacha 9,7 foizga oshgan bo‘lsa-da, respublika umumiy ishlab chiqarishidagi ulushning 1,1 foizdan 0,9 
foizgacha kamayishi hududiy o‘sish sur’atlarining mamlakat darajasidan ortda qolayotganini ko‘rsatadi. Shu 
bilan birga, bozorlarda parranda go‘shti narxining 2019-yildagi 17 022 so‘mdan 2025-yilda 33 429 so‘mgacha, 
ya’ni deyarli ikki baravarga oshgani ishlab chiqarish xarajatlarining, ayniqsa ozuqa va energiya resurslari 
narxlarining ko‘tarilishi bilan bevosita bog‘liqdir.

Tadqiqot natijalari shuni ko‘rsatadiki, sohani barqaror rivojlantirish uchun ishlab chiqarish quvvatlarini 
texnologik jihatdan modernizatsiya qilish va energiya samaradorligini oshirish zarur. Surxondaryoning keskin 
issiq iqlim sharoitini inobatga olib, parrandachilik xo‘jaliklarida quyosh panellari asosida ishlovchi zamonaviy 
mikroiqlim (sovitish) tizimlarini joriy etish elektr energiyasi xarajatlarini kamaytirish va issiqlik stressi tufayli 
yuzaga keladigan nobudgarchilikni qisqartirish imkonini beradi. Tayyor mahsulot tannarxining 60–70 foizini 
ozuqa xarajatlari tashkil etishini hisobga olib, viloyatda ozuqa bazasini mahalliylashtirish, xususan makkajo‘xori 
va soya yetishtirish maydonlarini kengaytirish hamda yem ishlab chiqarish korxonalarini tashkil etish 
orqali logistika xarajatlarini optimallashtirish lozim. Shuningdek, viloyatning Afg‘oniston va Tojikiston bilan 
chegaradosh joylashuvidan samarali foydalanib, Termiz shahrida zamonaviy logistika markazlari va muzlatkichli 
omborxonalar barpo etish orqali eksport salohiyatini oshirish maqsadga muvofiqdir. Bunda veterinariya va 
bioxavfsizlik nazoratini kuchaytirish, jumladan DIVA strategiyasi asosidagi zamonaviy vaksinalash tizimini 
joriy etish xalqaro sanitariya standartlariga muvofiq mahsulot ishlab chiqarishni ta’minlaydi. Umuman 
olganda, parrandachilikni zamonaviy metod va usullar asosida intensiv rivojlantirish nafaqat ichki bozorda 
narxlar barqarorligini ta’minlaydi, balki Surxondaryo viloyatini mintaqaviy eksport markaziga aylantirish uchun 
mustahkam iqtisodiy asos yaratadi.

